
PEMBERITAHUAN PERTANYAAN DEWAN RAKYAT 

MESYUARAT KEDUA, PENGGAL KEDUA, 

PARLIMEN KEEMPAT BELAS 

 

PERTANYAAN : LISAN  

 

DARIPADA : DATUK WIRA HAJAH MAS ERMIEYATI BINTI 

SAMSUDIN [MASJID TANAH - PPBM] 

 

TARIKH  : 4 JULAI 2019 (KHAMIS) 

 

SOALAN NO. 9 

 

Minta MENTERI BELIA DAN SUKAN menyatakan status terkini 

tentang prestasi atlet wanita yang melibatkan sukan secara 

berkumpulan seperti Bola Sepak, Takraw dan Bola Keranjang adakah 

seimbang dengan pasukan lelaki. 

 

JAWAPAN  

 

Tuan Yang di-Pertua, 

 

1. Untuk makluman Ahli Yang Berhormat, sumbangan wanita 

kepada negara dapat dilihat dalam pelbagai bidang termasuklah arena 

sukan negara.  

  

2. Selain atlet perseorangan wanita yang masyhur seperti Dato’ 

Nicol Ann David, Pandelela Rinong, Siti Zalina Ahmad, Farah Ann 

Abdul Hadi dan sebagainya, atlet-atlet wanita secara berkumpulan juga 

turut mempamerkan prestasi cemerlang di persada antarabangsa. 

Pasukan Sepak Takraw wanita diletakkan di bawah Program Podium 

kendalian MSN dengan kerjasama Persatuan Sepaktakraw Malaysia 

(PSM). Pasukan ini telah menunjukkan pencapaian-pencapaian yang 

membanggakan di kejohanan-kejohanan seperti : 

No Kejohanan Acara Pencapaian 

1. 

ASTAF Asia Championship 

2019, Kunming, China 

(Divisyen 2) 

Regu 

‘Double’ 

Perak 

Perak 

2. 
Road to Asian Games 2018 – 

Test Match 

‘Double’ Berpasukan 

Quadrant 

Perak 

Perak 

3. 
Temasya Sukan SEA 2017, 

Kuala Lumpur 

Regu 

‘Double’ 

Perak 

Gangsa 

4. 
ISTAF World Cup Hyderabad 

2017 

Regu 

 
Gangsa 

 

3. Pasukan Bola Keranjang Wanita juga mengikuti latihan di bawah 

Program Podium bagi menghadapi Temasya Sukan SEA 2019. 

Pasukan ini berjaya meraih pingat emas untuk kontinjen negara di 

Temasya Sukan SEA Kuala Lumpur, 2017 dan juga Sukan SEA 

Singapura 2015. Pada tahun 2017, pasukan wanita ini menunjukkan 

prestasi yang cemerlang dengan menjadi naib johan di Kejohanan FIBA 

3x3 Asia Cup 2017 di Mongolia. 

 

4. Bagi sukan bola sepak wanita, pasukan ini dikendalikan 

sepenuhnya oleh Persatuan Bola Sepak Malaysia (FAM). Pasukan ini 

telah menyertai Kejohanan Piala AFF Women Championship 2016 di 

Myanmar namun tidak melepasi peringkat kalah mati (knock out stage). 

Bagi penyertaan di temasya pula, pasukan negara pernah menyertai 

temasya Sukan SEA 2013 di Myanmar dan menamatkan saingannya di 

tempat ke-empat.  

 

5. Skuad Hoki Wanita negara juga mempamerkan aksi yang 

cemerlang setelah mengakhiri kempen Kejohanan Siri Final Wanita FIH 

2019, Ireland di tempat ketiga. Bagi penyertaan di temasya pula, 

pasukan wanita ini juga merupakan penyumbang pingat emas yang 

konsisten di Temasya Sukan SEA. Pasukan ini juga masih mempunyai 

peluang untuk memburu tempat ke kelayakan akhir Sukan Olimpik 

Tokyo 2020.  

6. Secara keseluruhannya, tumpuan yang diberikan kepada 

pasukan lelaki dan wanita adalah berdasarkan kepada prestasi dan 

pencapaian sukan tersebut. Kementerian melalui Majlis Sukan Negara 

(MSN) memberi penekanan kepada prestasi atlet (performance based) 

berdasarkan sasaran pingat di temasya Sukan Olimpik, Sukan 

Komanwel, Sukan Asia dan Sukan SEA. Manakala, bagi sukan-sukan 

yang tidak dipertandingkan di peringkat Olimpik pula, Kementerian 

akan memberi perhatian kepada kejohanan-kejohanan berprestij di 

peringkat antarabangsa. 

 

7. Malah, Kementerian juga dalam perancangan menyediakan Garis 

Panduan Mengarusperdanakan Gender (Gender Mainstreaming) dalam 

sukan bertujuan memperkasa dan menggalakkan lebih ramai wanita 

menceburi bidang sukan sekaligus mencapai kejayaan di arena ini.  

 

Sekian, terima kasih. 


